Cerdd ar ddull ymddiddan rhwng hen ddynes heb briodi a dynes ifanc yn gweiddi am ŵr, i’w chanu bob yn ail bennill ar Doriad y Dydd. Yr ifanc yn dechrau.

1.
Dynes Ifanc
Fy hen gyfnither Mari oedd gynt yn firi ar fanc, 

Ti est yn ddwndi swbach siabi o eisie llochi llanc;

A mwyned ydyw’r meibion rhwng dwyfron moddion merch,

Am y dynion mae’r ymdynnu, rwy’ gwedi synnu o’u serch;

Pe cawsit tithe ddyn ti fuasit gwell dy lun,

Di-barch yn unlle yw dynes dene fo’n byw yn hafne ei hun;

Mewn caban bach yn cobio a gwynio y bydd ei gwaed,
Gan wynt mor astrus gwedi ei rwystro’n ymdreinglo a thrigo o’i thraed;

Ti elli farw’n syth fel neidar ar ei nyth,

Yn drom a lleuog heb gymydog a dry dy benglog byth;

Petase gŵr yn gariad da ei ymddygiad, wastad wedd,

Fe fuase hwnnw ar ôl dy farw yn un o’th fwrw i’th fedd.

2.
Hen Ddynes
Ow! Begi, mi debygwn mai dyna gwestiwn gwan,

Gwell iti ganwaith heb dy ginio na chalyn llelo i’r llan;

Am un darn diwrnod llawen cei cyn dy ddiben ddau

Â dagre gloywon o’th olygon pur heilltion yn parhau;

Gwell gen-i fyw fy hun na hyderu ar fwynder dyn,

Ni wna-i ’r un diwrnod rhag cael anghlod mo’r amod ’chwaith â’r un;

I dendio ar drwyne surion y dynion fi nid a’,

Cymera-i ’nghaban bach fy hunan i fwrw’n rhwyddlan yr ha’;

Ca-i fynd i’m gwely yn iach heb ddim o’r sŵn wich-wach

Na chryd na rhwymym yn fy nghalyn, na phlentyn burwyn bach;

Aeth llawer merch anraslon un foddion â’i hen fam,

Fe gawson’ dduon leision lasie ar draws eu cefne cam.

3.
Dynes Ifanc
Mae mab yn beth rhinweddol a moddol gyda merch,

Cael cydymwasgu’r nos mewn gwely a chusanu’n llawn o serch;

Cymysgu ein peder coese a thwymno ein bronne yn braf,

Pe cawn-i fachgen yn fy mherchen mi fyddwn heulen haf;

Oni bydde hwn yn fwyn wrth orwedd drwyn-yn-nhrwyn?

Serennu’n wastad yn ei lygad trwy gariad a thrwy gŵyn;

A’i ddwylo yn dynn amdana’ y mwyndra mwya’ i mi,

Pe cawn-i ’n sydyn faetsio ’nghorffyn â llencyn ffraethwyn ffri!

On’d hyfryd fydde trin plant bychen ar fy nglin?

Ca-i fwyd ddigonedd wrth eu geni, ca-i frandi ond gweiddi a gwin;

Caf eistedd yn y cornel efo’r cetel (’r big gam,

Daw ata-i ’n ddeddfol wragedd addfwyn, a hynny er mwyn eu mam.

4.
Hen Ddynes
Y plant sydd wariach gwla pan ddelo llymdra llaw,

Y gŵr yn ofer ( geirie anafus neu’n ddigus weithie a ddaw;

Nid gorwedd yn dy wely a byw dan garu a gei,

Y mêl ar dafod aiff yn wermod i’r syndod hwnnw os ei;

Pan ddelo’r bol yn fawr, ei’n dene, wine wawr,

A’th foche i lwydo aiff ynte at ladis yn llegys hyd y llawr;

Yn dafarn wrth gydyfed eu llyged nhw fydd llon

A thithe yn llusgo lawer llesgach dan glafach bruddach bron;

Yn lle cael geirie mwyn bydd pawb yn crynu eu crwyn,

Daw adre’ yn benglog feddw anfoddog fel draenog sur ei drwyn;

A thithe yn lludw yn llwydedd, os byddi’n gomedd gair,
Cei ar draws naddiad dresi nwyddion ar gyfion hanner gair.

5.
Dynes Ifanc
Dyna gelwydd gole, peth digon dehe yw dyn,

Beth sydd lanach wedi ei lunio pan glywo fi wrth ei glun?

Ymwasgu nos a bore o benne ein trwyne i’n traed,

Llawer mwyndro gydag efo wrth gydymgomio a gaed;

Trwy’r nos rwyt ti yn ymdroi fel dynes wedi amdoi,

Fel rhyw lumanes lom anghynnes, hoff hanes, wedi ffoi;

Y traed yn oer aneiri’ gant i’r hen Fari a fydd,

Twmnio bricsiach, pob rhyw brocsi gant i’r hen Fari a fydd;

Pa drefn fydd arnat ti mewn anhyfrydol fri?

Trwy’r nos dy hunan ymystwyrian ’r un gwman â hen gi;

Wrth biso ti gei beswch er tristwch lawer tro,

Mewn anniddanwch yn hen ddynes, oer franes, hyd y fro.

6.
Hen Ddynes
Mae’r gwely gen-i ’n gynnes a lloches abal llawn,

I mi fy hunan caf y cyfan trwy fwynlan ddiddan ddawn;

Pan eloch chdi yn briodol o’m lledol byddi’n llom

A’th beisie yn gagal dan ymgegu a’r galon drwyddi yn drom;

A’r plantas bach drachefn a’u mant ar dro yn ddi-drefn,

Ac yno gweli mai go waeledd yw gorwedd ar dy gefn;

Dan ochen byddi’n nychu ac weithie yn crynu o’r cryd,

Weithie yn bennoeth, weithie ymbwnio, cei amal draenio drud;

Hel dy fywyd weithie a’r lliwie yn ddigon llwyd

A phlant diddaioni a thithe yn gweiddi, “Begi! Cadi! cwyd!”;

Bydd eisie cant o bethe, a’r gowne yn dene ar d’ôl,

Nid yw priodi, y lydan ladi, ond direidi a ffansi ffôl.

7.
Dynes Ifanc
Rwy’n siŵr mai gŵr yw’r gore na chant o bethe’r byd,

Mynna-i rywun toc i’m calyn fo glanddyn i fyw’n glyd;

Mi a’ i rodio a fforio ffeirie lle byddo llancie llon

A diymrafel heb ’y mrifo wrth deimlo a ’mrwyfo ’mron;

Mi a’ i bob gwylmabsant sydd, mi arhosaf dan y dydd,

Yn y farchnad wrth fy llygad caf gariad yn ddi-gudd;

Af efo’r gwragedd gore hyd y teie i yfed te

Lle bo’r jenny a’r long ystori gan bawb sy i’w foli fe;

Cei dithe fara llaeth a gwneuthur gwefle gwaeth

Pan fyddw-i i’w trwsio i’r dyn a’m caffo yn rhostio a ffrio’n ffraeth;

Mi fynna’ depot cryno a merch i dendio dŵr,

Rhag i mi yn forwyn grino gronyn gwell gen-i galyn gŵr.

8.
Hen Ddynes
Mae llawer iawn o’r ddeutu gwedi ymglymu’n gloff,

Llawer dwsin o’r lodesi oedd ganghenni heini hoff

Sy’n llwydion ac yn lludw, a’r lleill yn arw eu noes

Yn llusgo eu berre yn llesg a byrion efo dynion creulon croes;

Mae’n rhyfedd iawn gan-i na cheir dy weled di

Yn llusgo’r cywion hyd y caee, ac nid un fodde ( m’fi;

Rhyw leban am dy labio a’th ystwytho heb ddim ystop,

Ar ôl dy gwlwm fe geir gweled gan saled fydd dy siop;

Ond rhaid i bob merch wen gael mynd yn wysg ei phen

Fel Efa ddifri’, er dwedyd wrthi, fu’n profi ffrwyth y pren;

Ac oni wnei fy nghyngor y fi yn sobor sai’,

Dos dithe ar d’amcan, agwedd egwan, yn rhwyddlan fel pob rhai.

Cerdd ar Ddyll Ymddiddan rhwng hên Ddynes heb priodi, a Dynes ifangc yn gweiddi am Wr: Yw chanu bob yn ail Pennill, ar, Dorriad y Dydd: yr Ifangc yn dechre.

1.

Fy hên gyfnither Mari, oedd gynt yn firi ar fangc, 

Ti eist yn ddwndi swbach siabi, o eisie llochi llangc,

A mwŷned ydiw’r meibion rhwng dwŷfron moddion merch,

Am y dynion mae’r ymdynnu, rwi gwedi synnu o’u serch:

Py cowsit tithe ddŷn, ti fasit gwell dy lun,

Di barch yn unlle iw dynes dene fo’n byw’n hafne i hun,

Mewn caban bach yn cobbio, a gwnnio y byd ei gwaed,

Gan wynt mor astrus gwedi rwŷstro’n ymdreinglo a thrigo o’i thraed,

Ti elli farw’n sŷth fel neidar ar ei nŷth

Yn drom a lleuog heb gymydog a dru dy ben-glog bŷth;

Pydase gŵr yn gariad da i ymddygiad wastad wedd,

Fe fase hwnnw ar ôl dy farw yn un o’th fwrw i’th fedd.

2.

Ow Beggi, mi dybygwn mae dyna gwestiwn gwann,

Gwell i ti ganwaith heb dy ginio na chanlyn llelo i’r llan,

Am un darn diwrnod llawen cei cynn dy ddiben ddau

A dagre gloewon o’th olygon pur heilltion yn parhau;

Gwell genni fyw fy hun, na hyderu ar fwŷner dŷn,

Ni wna i’r un diwrnod, rhag cael anglod, mo’r ammod chwaith a’r un,

I dendio ar drwŷne surion y dynion fi nid a’,

Cymera i nghaban bach fy hunan i fwrw’n rhwŷddlan’r ha:’

Ca i fynd i’m gwelu’n iach, heb ddim o’r sŵn wich wach,

Na chryd na rhwŷmym yn fy nghalyn na phlentyn burwyn bach,

Aeth llawer merch anraslon un foddion ai hên fam,

Fe gowson dduon leision lasie ar draws i cefne cam.

3.

Mae mâb yn beth rhinweddol a moddol gyda merch,

Cael cŷd ymwasgu’r nôs mewn gwely a chusanu’n llawn o serch

Cymmysgu’n peder coese, a thwmno’n bronne’n brâf,

Py cawn i fachgen yn fy mherchen mi fyddwn heulen hâf;

Oni bydde hwn yn fwyn wrth orwedd drwyn ynrhwyn,

Serennu’n wastad yn ei lygad trwy gariad a thrwy gwyn;

A’i ddwŷlo’n dynn am dana, y mwŷndra mwŷa i mi,

Py cawn i yn sydyn faetsio nghorphyn a llengcyn ffraethwyn ffri

Ond hyfryd fydde trîn plant bychen ar fy nglîn,

Cai fwyd ddigonedd wrth ei geni cai frandi ond gweiddi a gwîn

Caf eistedd yn y cornel efo’r cettel ar bîg cam,

Daw atta î’n ddeddfol wragedd addfwyn a hynny er mwyn y mam.

4.

Y plant sydd wariach gwla pan ddelo llymdra llaw

Y gŵr yn ofer a geirie anafus neu’n dicclus weithie a daw,

Nid gorwedd yn dy wely, a byw dan garu a gei,

Y mêl ar dafod eiff yn wermod, i’r syndod hwnnw os ei;

Pan ddelo’r bol yn fawr, ei’n dene wine wawr,

A’th foche i lwŷdo eiff ynte at Ladis yn llegis hyd y llawr;

Yn dafarn wrth gyd yfed eu llyged nhw fydd llonn,

A thithau’n llusgo lawer llesgach dan glafach bruddach bronn,

Yn lle cael geirie mwyn bydd pawb yn crynnu eu crwyn,

Daw adre’n ben-glog feddw anfoddog fel draenog sur i drwyn;

A thithe yn lludw’n llwŷdedd os byddi’n gomedd gair,

Cei ar draws naddiad dresi nwyddion ar gyfion hanner gair.

5.

Dyna gelwydd gole, peth digon dehe iw dŷn,

Beth sydd lanach wedi lunnio pan glowo fi wrth ei glŷn,

Ymwasgu nôs a bore o benne’n trwyne i’n traed,

Llawer mwŷndro gydag efo wrth gyd ymgomio a gaed;

Trwy’r nôs ’rwyt ti’n ymdroi fel dynes wedi amdoi,

Fel rhyw lymanes lomang hynnes hoff hanes wedi ffoi;

Y traed yn oer aneiri gant i’r hên Fari a fydd,

Twmnio brixiach pob rhyw broxi gant i’r hên Fari a fydd;

Pa drefn fydd arnat ti mewn anhyfrydol fri,

Trwy’r nôs dy hunan ymystwŷrian’r un gwman a hên gi;

Wrth biso ti gei beswch er tristwch lawer tro,

Mewn aniddanwch yn hên ddynes oer franes hyd y fro.

6.

Mae’r gwely genni’n gynnes a lloches abal llawn,

I mi fy hunan câf y cyfan trwy fwŷnlan ddiddan ddawn,

Pan eloch di’n briodol o’m lledol byddi’n llom,

A’th beisie’n gagal dan ymgegi a’r galon drwyddi’n drom;

A’r plantas bach drachefn a’u mant ar dro’n ddi drefn,

Ag yno gweli mae go waeledd iw gorwedd ar dy gefn;

Dan ochen byddi yn nychu ag weithie’n crynnu o’r crŷd,

Weithie’n bennoeth, weithie ymbwnnio, cei amal draenio drŷd

Hel dy fywyd weithie ar lliwie’n ddigon llwyd,

A phlant di ddioni a thithe’n gweiddi Beggi Cadi cwyd;

Bydd eisie cant o bethau, a’r gowne yn dene ar d’ôl,

Nid iw priodi, ’r lydan ladi, ond dyreidi a phansi ffôl.

7.

Yr wi’n siwr mae gŵr iw’r gore na chant o bethe’r bŷd,

Mynna i ryw un tocc i’m calyn fo glanddyn i fyw’n glŷd,

Mi a i rodio a phorio ffeirie lle botho llangcie llonn,

A dim ymrafel heb y mrifo wrth deimlo a ’mrwŷfo mron;

Mi a’i bob gwŷlmapsant sydd, mi arhosaf dan y dydd,

Yn y farchnad wrth fy llygad caf gariad yn ddi gudd;

Af efo’r gwragedd gore hyd y teie i yfed Tea,

Lle bo’r Jeni ar long ystori gan bawb sy iw foli fe;

Cei dithe fara llaeth, a gwneuthur gwefle gwaeth,

Pan fothw i’w trwsio i’r dŷn a’m caffo, yn rhostio a ffrio yn ffraeth;

Mi fynna Dea-Pot crynno a merch i dendio dŵr,

Rhag i mi yn forwyn grino gronyn, gwell gan i galyn gŵr.

8.

Mae llawer iawn o’r ddauty gwedi ymglymmu’n gloff,

Llawer dwsin o’r lodesi oedd gangheni heini hoff,

Sy’n llwŷdion ag yn lludw a’r lleill yn arw eu noes,

Yn llusgo eu berre’n llesg a byrrion efo dynion creulon croes:

Mae’n rhyfedd iawn gan i na cheir dy weled ti

Yn llusgo’r cowion hyd y caue ag nid un fodde a’m fi;

Rhyw leban am dy labio a’th ystwŷtho heb ddim ystop,

Ar ôl dy gwlwm fe geir gweled saled fydd dy siop;

Ond rhaid i bob merch wen gael mynd yn wysg ei phen,

Fel Efa ddifri er ddweudyd wrthi fu’n profi ffrwyth y pren;

Ag oni wnei fy nghyngor, y fi yn sobor sai,

Dos dithe ar dy amcan agwedd egwan yn rhwŷddlan fel pob rhai.

Hugh Jones, o Langwm, ai cant

Y testun

Argraffwyd yng Nghaerlleon gan Thomas Huxley (fl. 1765–88). Nid oes dyddiad ar yr wynebddalen.

